
Në mbështetje të neneve 78 dhe 83, pika 1, të Kushtetutës, me propozimin e Këshillit të Ministrave,

K U V E N D I
I REPUBLIKËS SË SHQIPËRISË

V E N D O S I:

Në ligjin nr. 72/2012, datë 28.06.2012, “Për organizimin dhe funksionimin e infrastrukturës kombëtare të informacionit gjeohapësinor në Republikën e Shqipërisë”, bëhen këto ndryshime dhe shtesa:


Neni 1
Në Nenin 3, bëhen këto ndryshime:
1. Pika 13 ndryshohet si vijon:
“Korniza Referuese Gjeodezike” është sistemi referues gjeodezik mbi të cilin mbështetet përcaktimi unik tredimensional i pozicionit të një pike në tokë”.
2. Pika 20 ndryshohet si më poshtë:
“20. “Harta bazë” është një hartë që përshkruan apo paraqet në sfond informacione gjeohapësinore të realitetit fizik të sipërfaqes së tokës, mbi të cilën mund të vendosen, përpunohen dhe përditësohen informacione të tjera tematike.”


Neni 2
Në Nenin 5, në fund të pikës 4, shtohen dy paragrafë me përmbajtjen si vijon:
“Në përmbushje të detyrimeve që rrjedhin nga ky ligj, aktet nënligjore në zbatim të tij si dhe të vendimeve të ASIG, autoritetet publike përgjegjëse për mbledhjen, përpunimin dhe përditësimin e informacionit gjeohapësinor, detyrohen të parashikojnë/organizojnë struktura të posaçme me staf profesional dhe teknik në fushën e informacionit gjeohapësinor.
Në kuadër të integrimit të sektorit dhe të konsolidimit të tyre, strukturat e informacionit gjeohapësinor vendosin lidhje funksionale me ASIG i cili i orienton dhe mbështet gjatë kryerjes së veprimtarisë, për të garantuar komunikim eficient, zbatimin e standardeve dhe rregullave uniforme, ndërveprueshmërinë, shkëmbimin dhe depozitimin e të dhënave gjeohapësinore, sipas përcaktimeve të këtij ligji.”


Neni 3
Në nenin 6, në pikat 1 dhe 3, fjala “ministrit” zëvendësohet me fjalën “kryeministrit”.


Neni 4
Neni 7 zëvendësohet si më poshtë:
“Neni 7
Përgjegjësitë e ASIG-ut
ASIG-u ka këto përgjegjësi:
a) harton dhe zbaton politikat për infrastrukturën kombëtare të informacionit gjeohapësinor në bashkërendim me autoritetet e tjera publike përgjegjëse për të dhënat gjeohapësinore, si dhe vlerëson efektshmërinë dhe ndikimin e tyre;
b) është përgjegjës për projektimin, ndërtimin, mirëmbajtjen dhe përditësimin e Kornizës Referuese Gjeodezike;
c) merr vendime për mbledhjen, përpunimin dhe përditësimin e informacionit gjeohapësinor nga autoritetet publike, sipas temave përkatëse;
ç) përcakton standardet shtetërore dhe rregullat uniforme për krijimin e GIS-it, për secilën temë, dhe për krijimin e GIS-it Kombëtar, në përputhje me standardet evropianë përkatëse dhe harton rregullat që lidhen me krijimin, përditësimin, shkëmbimin, aksesin dhe përdorimin e informacionit gjeohapësinor dhe shërbimeve që lidhen me të;
d) siguron ndërveprueshmërinë e grupeve dhe shërbimeve të informacionit gjeohapësinor, si dhe harton rregulla të hollësishme për realizimin e ndërveprueshmërisë;
dh) administron informacionin gjeohapësinor të mbledhur, të përpunuar dhe të përditësuar nga autoritetet publike, sipas temave përkatëse;
e) mbledh, përpunon dhe përditëson informacionin gjeohapësinor për temat e nenit 11 të këtij ligji, për të cilat është Autoritet Përgjegjës;
ë) krijon hartën bazë në Republikën e Shqipërisë dhe prodhon harta të shkallëve të ndryshme, në përputhje me standardet evropiane përkatëse, si autoritet kombëtar hartografik;
f) orienton autoritetet publike që kanë përgjegjësi në lidhje me informacionin gjeohapësinor drejt arritjes së qëllimeve dhe objektivave në nivel sektorial, si dhe integron aktivitetin, shërbimet dhe produktet e realizuara në fushën e informacionit gjeohapësinor;
g) siguron koordinimin e punës gjatë aktiviteteve dhe marrjes së nismave që lidhen me informacionin gjeohapësinor në sektorin publik dhe privat;
gj) krijon dhe administron Gjeoportalin Kombëtar dhe garanton aksesin e publikut dhe subjekteve të interesuara, në përputhje me dispozitat e këtij ligji;
h) mbikëqyr dhe kontrollon zbatimin e kuadrit rregullator të vendosur nga ky ligj dhe aktet nënligjore të dala në zbatim të tij, nga autoritetet publike përgjegjëse, të përcaktuara sipas nenit 12;
i) në përputhje me politikat e zhvillimit të përcaktuara nga Këshilli i Ministrave, iu paraqet autoriteteve përkatëse propozime për ndërhyrje legjislative që lidhen me infrastrukturën kombëtare të informacionit gjeohapësinor;
j) kujdeset për edukimin dhe rritjen e kapaciteteve të aktorëve të përfshirë në proceset që lidhen me infrastrukturën kombëtare të informacionit gjeohapësinor, si dhe për përhapjen e informacionit që lidhet me të, te grupet e interesit dhe te publiku;
k) mbikëqyr respektimin e standardeve të miratuara për secilën temë të informacionit gjeohapësinor;
l) përfaqëson shtetin në organizatat evropiane dhe ndërkombëtare, anëtarësimi në të cilat i shërben funksionimit dhe modernizimit të infrastrukturës kombëtare të informacionit gjeohapësinor;
ll) përfaqëson shtetin për çdo çështje tjetër që lidhet me infrastrukturën kombëtare të informacionit gjeohapësinor.”


Neni 5
Neni 8, zëvendësohet si më poshtë:
“Neni 8
Drejtori i ASIG-ut
1. Drejtori i ASIG-ut drejton, organizon dhe mbikëqyr veprimtarinë e institucionit dhe është përgjegjës për mirëfunksionimin e tij, si dhe përfaqëson institucionin në marrëdhënie me të tretët.
2. Drejtori i ASIG-ut emërohet, lirohet dhe shkarkohet nga detyra në përputhje me rregullat dhe procedurat e parashikuara në legjislacionin për nëpunësin civil.”


Neni 6
Në Nenin 9, bëhen këto ndryshime:
1. Pika 1 ndryshon si më poshtë:
“1. Marrëdhëniet e punës së nëpunësve të ASIG-ut rregullohen sipas dispozitave të legjislacionit në fuqi për nëpunësin civil.”
2. Në pikën 2, hiqen fjalët “me propozimin e ministrit,”.


Neni 7
Në Nenin 10, bëhen këto ndryshime:
1. Në fund të pikës 2, hiqen fjalët “, me propozimin e ministrit”.
2. Shtohet pika 3 me këtë përmbajtje:
“3. Masa e shpërblimit për veprimtarinë e anëtarëve dhe stafit të sekretarisë teknike, përcaktohen me vendim të Këshillit të Ministrave.”


Neni 8
Në nenin 11, bëhen këto ndryshime:
1. Në pikën 2, shkronja “ç”, termi “imazhi i hartës bazë” zëvendësohet me termin “harta bazë”.
2. Në pikën 3 fjala “ministrit” zëvendësohet me “kryeministrit”.


Neni 9
Pas nenit 12, shtohen neni 12/1 dhe neni 12/2, si vijon:
“Neni 12/1
Harta bazë në Republikën e Shqipërisë
1. ASIG është autoritet përgjegjës për krijimin dhe administrimin e hartës bazë në Republikën e Shqipërisë sipas përcaktimit në pikën 1 të nenit 12.
2. ASIG merr masat për krijimin e hartës bazë në Republikën e Shqipërisë.
3. Përditësimi i hartës bazë bëhet nga ASIG në bashkëpunim me njësitë e vetëqeverisjes vendore.
4. Harta bazë e krijuar nga ASIG është e detyrueshme të përdoret nga të gjitha autoritetet publike përgjegjëse për mbledhjen, përpunimin dhe përditësimin e të dhënave gjeohapësinore sipas temave të përcaktuara në nenin 11.
5. Deri në krijimin e hartës bazë, autoritetet publike përgjegjëse përdorin ortoimazheritë e certifikuara nga ASIG si shtresë bazë për mbledhjen, përpunimin dhe përditësimin e të dhënave gjeohapësinore.
Neni 12/2
Korniza Referuese Gjeodezike
1. Sistemi referues gjeodezik që do të përdoret në Republikën e Shqipërisë do të quhet: “Korniza Referuese Gjeodezike Shqiptare” ose shkurt (KRGJSH).
2. Projektimi, ndërtimi, mirëmbajtja dhe përditësimi i Kornizës Referuese Gjeodezike Shqiptare realizohet nga ASIG-u, bazuar në sistemin referues gjeodezik evropian.
3. Mbledhja, përpunimi dhe përditësimi i të dhënave gjeohapësinore për secilën nga temat e përcaktuara nga neni 11 i këtij ligji, realizohen në KRGJSH.
4. Rregullat për përcaktimin, krijimin dhe realizimin e Kornizës Referuese Gjeodezike Shqiptare (KRGJSH), përcaktohen me vendim të Këshillit të Ministrave, me propozim të Kryeministrit, pasi të jetë marrë miratimi i BIG-ut.”


Neni 10
Në Nenin 17, pika 3, ndryshon si më poshtë:
“3. Autoritetet publike përgjegjëse krijojnë sistemin e tyre të informacionit gjeografik dhe ndërlidhin apo depozitojnë menjëherë pranë ASIG, të dhënat gjeohapësinore të krijuara nga sistemet e përcaktuar sipas pikës 2 të këtij neni.”


Neni 11
Neni 20 zëvendësohet si vijon:
“Neni 20
Koordinimi ndërinstitucional
1.	ASIG-u, në përputhje me përgjegjësitë e tij sipas këtij ligji, koordinon veprimet dhe nismat e autoriteteve publike në fushën e informacionit gjeohapësinor. ASIG-u siguron koordinimin ndërinstitucional për:
a) harmonizimin e të dhënave ekzistuese;
b) mbledhjen, përpunimin dhe përditësimin e të dhënave gjeohapësinore;
c) përcaktimin e standardeve shtetërore dhe të rregullave uniforme;
ç) investimet në sektorin e të dhënave gjeohapësinore.
2.	Autoritetet publike i paraqesin ASIG-ut kërkesën për vlerësimin e çdo nisme në fushën e infrastrukturës së të dhënave gjeohapësinore, e cila përmban të dhëna teknike dhe financiare të plota, si dhe shoqërohet me dokumentacionin teknik dhe financiar përkatës.
3. ASIG-u, brenda 30 ditëve nga data e paraqitjes së kërkesës, sipas pikës 2 të këtij neni, i përcjell për mendim BIG-ut kërkesën e autoritetit publik dhe dokumentacionin teknik e financiar përkatës.
4. ASIG-u, pasi merr mendimin e BIG-ut, në përputhje me dispozitat e këtij ligji, i përcjell autoritetit publik rekomandimin e tij të arsyetuar për nismën. Rekomandimi i ASIG-ut publikohet në Gjeoportalin Kombëtar.
5. Në rast mos përmbushje të detyrimeve të këtij neni, ASIG-u ka të drejtë të njoftojë dhe ndërmarrë veprimet përkatëse për të penguar alokimin e fondeve lidhur me këto nisma si dhe për të mos vijuar me procedurat e prokurimit në lidhje me to.”


Neni 12
Në nenin 23, shtohet pika 5, me këtë përmbajtje:
“5. ASIG-u, në bashkëpunim me autoritetet publike përkatëse, harton rregulla të hollësishme për shërbimet e rrjetit, bazuar në standardet evropianë të Direktivës INSPIRE, dhe pasi të ketë marrë mendimin e BIG-ut, ia përcjell ato Kryeministrit për propozim për miratim në Këshillin e Ministrave.”


Neni 13
Neni 26 zëvendësohet si vijon:
“Neni 26
Tarifimi
1. Të dhënat gjeohapësinore të vëna në dispozicion nëpërmjet shërbimeve të rrjetit sipas pikës 1 të nenit 23 të këtij ligji, ofrohen pa pagesë nga ASIG-u.
2. Përjashtimisht pikës 1 të këtij neni, konsultimi dhe shkarkimi i të dhënave i nënshtrohet pagesës së një tarife, në rast se vendosja e kësaj tarife justifikohet nga kostot veçanërisht të larta të krijimit dhe përditësimit të të dhënave gjeohapësinore të caktuara.
3. Masa e tarifës për shërbimet e parashikuara në pikën 2 të këtij neni, si dhe rregullat për mënyrën dhe afatin e pagimit të tyre, përcaktohen me udhëzim të ministrit përgjegjës për financat pas propozimit të ASIG dhe autoritetit publik përkatës që është përgjegjës për ato të dhëna gjeohapësinore.”


Neni 14
Në nenin 28, në pikën 2, shifra “18” zëvendësohet me “16”.


Neni 15
Hyrja në fuqi
Ky ligj hyn në fuqi 15 ditë pas botimit në Fletoren Zyrtare.

